
Андатпа: Мақалада Маңғыстау облысындағы Ш.Есенов атындағы университеттің даму кезеңдері қысқаша қарастырылып, оның қызметінің негізгі бағыттары мен құндылықтық бағдары сөз болады.

Ел болашағы қашанда біліммен, ғылыммен тығыз байланысты екендігі мәлім. Білімнің дамуы – бүгінгі адамзат өркениетінің өлшемі, қоғам дамуының басты көрсеткші. Ең басты талап – жаһандық бәсекеге қабілетті білімді ұрпақ, кемел ұлт қалыптастыру. Қазіргі таңда білім беру, оның ішінде жоғары білім беру саласына қойылып отырған талаптар өте жоғары. ҚР Президенті Қ.К.Тоқаев атап өткендей, «Біз әлемде білім арқылы ғана лайықты орнымызды ала аламыз. Қазіргі заманауи білім интеллектуалдық ұлтты қалыптастыруға жол ашады» [1].
Білім беру саясаты Қазақстанның алдыңғы қатарлы жоғары оқу орындарының бірі – Қазақстан Республикасы, Маңғыстау облысындағы Ш.Есенов атындағы Каспий технологиялар және инжинирнг университетінде («Yessenov University») белсенді түрде іске асырылады. Еліміздегі білім беру саласын дамыту және жаңғырту бойынша прогрессивтік реформалар ЖОО-ның материалдық-техникалық базасының кеңейтілуіне де, ғылыми-зерттеу және оқу-әдістемелік әлеуетінің жетілдірілуіне де қатысты ірі өзгерістердің платформасы болып табылады [2].
Қазіргі таңда қазақстандық жоғары білім саласында өз орнын айқындаған Шаһмардан Есенов атындағы Каспий технологиялар және инжиниринг университеті Маңғыстау өңіріндегі жоғары білім мен ғылымның, тәрбие берудің, мәдениеттің орталығына айналды. Университет аймақтың, еліміздің дамуына ерекше үлес қосуда. Ш.Есенов атындағы оқу ордасын қазір экономиканың барлық саласына қажетті кадрларды дайындайтын басты «ұстахана» деп атауға болады. Оқу орнында мұнай-газ өнеркәсібі, жол көлігі, машина жасау салалары үшін, сондай-ақ педагогика, құқықтану, халықаралық қатынастар, экономика, қаржы, туризм, ақпараттық жүйелер, стандарттау, геология, экология, құрылыс, жылу энергетикасы, электр энергетикасы, теңіз ісі, өнер саласының мамандарын дайындау іске асырылады.  
2021 жылы  университет өзінің қырық бес жылдық мерейтойын атап өтті. 1976 жылы Алматы қаласындағы Қазақ политехникалық институтының Жалпытехникалық факультеті болып ашылған  университеттің дамуы түрлі кезеңдерден өтті.
Университеттің даму кезеңдеріне тоқталсақ, бірінші кезең – университеттің құрылу кезеңі, бұл 1976-1983 жылдар аралығы. Осы жылдары Маңғыстау өңірінде тұңғыш жоғары оқу орнының негізі қаланып, өнеркәсібі өркендей бастаған облысымыздағы мамандар дайындайтын орталық ретінде орнықты. 
Екінші кезең – 1983-2001 жылдарды қамтыған қалыптасу кезеңі. Оқу орны В.Ленин атындағы Қазақ политехникалық институтының Жалпытехникалық фаультетінен КазПТИ-дің Ақтау бөлімшесі, одан кейін Атырау университетінің Ақтау бөлімшесі сияқты кезеңдерден өтіп, 1996 жылы өз алдына дербес оқу орны – Ш.Есенов атындағы Ақтау мемлекеттік университетіне айналды. 
Үшінші кезең 2001-2005 жылдарды қамтыды, бұл кезеңді даму кезеңі деп атауға болады. Бұл жылдары жаңа заманның талаптарына сай университеттің жаңа бейнесі қалыптасты, оның материалдық-техникалық базасы нығайды, еліміздің жоғары оқу орындарының арасында беделі өсті, халықаралық деңгейде таныла бастады.
Ал 2005-2017 жылдары университет дамуының жаңа дәуірі басталып, оны көркею кезеңі деуге болады. Бұл жылдары кең көлемдегі қайта құрулар іске асырыла бастады. Университетті оқу процесінің ұйымдастырылуы мен ғылыми-зерттеу жұмыстарының тиімділігі және сыртқы бейнесі мен материалдық-техникалық жабдықталуы тұрғысынан да әлемнің жетекші университеттерінің деңгейіне сәкестендіруге бағытталған түбірлі өзгерістер жүргізудің стратегиялық міндеттері анықталды. Осыған сай ауқымды шаралар қолға алынды. Олардың нәтижелері анық көрініп, еліміздегі алдыңғы қатарлы жоғары оқу орындарының қатарына енуімен бірге, мемлекет басшысының тапсырмасына сәйкес әлемдік университеттердің деңгейіне жетуге бағдарланды.
2017 жылы университет дамуының жаңғыру кезеңі басталды деп айтуға болады. Қазіргі кезеңде нарық сұраныстарына сай мамандарды дайындау басты міндет болып табылады. Осындай жағдайда университеттің жаңа стратегиялық мақсаты – заман талабына сай білім беру, жоғары оқу орындары арасында бәсекеге қабілеттілікті арттыру. 
Бүгінде Шаһармардан Есенов атындағы университет – жоғары материалдық-техникалық базамен жабдықталған, студенттердің интеллектуалдық және шығармашылық дамуына мүмкіндік беретін, өңірдің дәстүрлі және инновациялық кластерлері үшін маман дайындауды жүзеге асыруға икемді тұтас ғылыми-техникалық инфрақұрылым болып табылады. 
Университет басшылығы оқу орнын еліміздегі алдыңғы қатарлы оқу ордасына айналдыруға күш салуда. Университет өз жұмысында негізгі құндылықтар ретінде «ашықтық», «ықыластылық» және «креативтілік» құндылықтарын ұстанады. Енді осыларға тоқталайық.
«Ашықтық» деп университет ауқымында жоспарланған жұмыстардың, жобалардың іске асуын әкімшіліктің әрдайым қолдап отыруы түсініледі. Басқаруда, қарым-қатынас жасауда, шешімдер қабылдауда қандай да болмасын ақпараттың және кез келген үрдістің ашық болуы, оны ойдағыдай іске асыру. Бұл, тек қана саяси өмірде ғана емес, сондай-ақ кез келген ұйымның өмірінде де маңызды болып табылатын демократиялық процестердің көрсеткіші. 
«Ықыластыққа» келсек, ол болып жатырған мәселелерге ден қою деп түсініледі. Яғни, туындаған мәселелерді шешу үшін бар күшті салу. Әрбір істі, жұмысты шынайы ықыласпен жасау, жұмыстың сапасына барынша мән беру. 
Ал «креативтілік» дегеніміз, бұл оқытушылар мен студенттердің бойындағы жаңа идеяларға көмек қолын созу. Креативті болу үшін, заман талабына сай болу үшін адамдардың ойлау қабілеті жоғары болуы керек. Жағдайға сыни тұрғыдан баға беруге, шығармашылыққа жол ашу. Креативтілік – білімділіктің ең жоғары сатысы. 
Университеттің негізгі міндеті – білім алуға ықыласты, ойы ұшқыр, шығармашылық қабілеті жоғары, өмірге икемді, белсенді, мәдениетті, жан-жақты дамыған тұлғаны даярлау. Осы міндетті жүзеге асыруда еліміздің азаматын қалыптастыру, оның тез өзгеріп отыратын әлемде табысты білім алуға деген сұранысын қанағаттандыру, бәсекеге қабілетті ұрпақ тәрбиелеу және оқыту басты мақсат болып отыр. Сондай-ақ қазіргі кезде білім, білік, дағдылар арқылы жеке тұлғаның үйлесімді түрде эмоциялық, ақыл-ой, адамгершілік, рухани құндылық, еріктік, дене жағынан толыққанды дамуы маңызды. Университет ұжымы өз қызметінде осы мақсатты ұстанады.    
QS Quacquarelli Symonds агенттігі 2022 жылғы Еуропа мен Орталық Азияның дамушы елдерінің жыл сайынғы үздік университеттерінің тізімін жариялады. Олардың рейтингіне төрт жүз елу университет кірді, ол тізімде Қазақстанның отыз төрт жоғары оқу орнының атауы, олардың арасында біздің Есенов университеті де бар. 
Болашақ даму барысында университет ғылыми зерттеулермен және кәсіпкерлік, инновациялық бағыттағы жұмыстармен айналысатын, халықаралық деңгейдегі жан-жақты дамыған жоғары оқу орнына айналуы тиіс. Университеттің даму стратегиясын жүзеге асыру – ең мықты, әрі белгілі бренд қалыптастыру болып табылады. Өз брендін жасау арқылы университеттің дербес келбеті қалыптасып, нарық әлеміндегі ерекшелігі көрсетіледі, әлемдік аренада танылмалдығы артады [2]. 
Қазіргі кезде қоғам, өмір өте тез өзгеруде. Оқу орындарының алдында тұрған міндет – өзгерістердің ықпалына төзіп, тез өзгеріп жатқан заманда бәсекелестік қабілеттерін сақтай алу. Бұл міндеттерді жүзеге асыруда «Yessenov University» қазақ қоғамының тарапынан қойылып отырған талапқа сай креативті, еңбекқор, жауапкершілігі мол жеке тұлғаларды тәрбиелеп, ашық сананы дамытуға үлес қосып, болашақтың кескінін айқындайды.

